
Кассация инстанциясида





       Биринчи инстанцияда ишни кўришда

маърузачи: судья З.Камолов




       раислик қилган судья – Б.Утамуродов
ЖИНОЯТ ИШЛАРИ БЎЙИЧА ТОШКЕНТ ШАҲАР СУДИ

КАССАЦИЯ  ИНСТАНЦИЯСИ СУДЛОВ ҲАЙЪАТИНИНГ

888к/19-сонли А Ж Р И М И

2019 йил октябрь ойининг 22 куни жиноят ишлари бўйича 
Тошкент шаҳар суди кассация инстанцияси судлов ҳайъати ўз биносида, очиқ суд мажлисида, 

раислик қилувчи: Д.Шоазизов, 

ҳайъат судьялари: А.Жалилов ва З.Камоловдан иборат таркибда, 
судья катта ёрдамчиси А.Музафаровнинг котиблигида, тарафлардан 
Тошкент шаҳар прокуратурасининг бўлим прокурори М.Комилов, 
маҳкум Д.Хасановнинг адвокати Ф.Исламовнинг иштирокида, Д.Хасановга оид жиноят ишини, адвокат Ф.Исламовнинг кассация тартибидаги шикояти асосида кўриб чиқиб, қуйидагиларни 

а н и қ л а д и: 
Жиноят ишлари бўйича Тошкент шаҳар Бектемир туман судининг 
2018 йил 26 декабрдаги ҳукмига кўра,

Хасанов Давронжан Таиржанович (Xasanov Davronjan Tairjanovich), 1984 йил 17 январь куни Тошкент шаҳрида туғилган, миллати ўзбек, Ўзбекистон фуқароси, маълумоти олий, оилали, икки нафар фарзандлари бор, вақтинча ишсиз, муқаддам судланган, Термиз ҳарбий судининг 28.07.2014 йилдаги 
ҳукмига кўра, Ўзбекистон Республикаси ЖКнинг 
168-моддаси 3-қисми “а” банди ва 212-моддаси 
3-қисми “а, б, в” бандлари билан айбли деб топилиб, ЖКнинг 57-моддасини қўллаб, ЖКнинг 59-моддалари тартибида 4 йил озодликдан маҳрум қилиш жазоси тайинланган, жазони тўлиқ ўтаб чиққан, Тошкент шаҳар, Мирзо Улуғбек тумани, Олтинтепа кўчаси, 
6-уйда рўйхатда туриб, вақтинча Олмазор тумани, Себзор даҳаси, 39-уй, 70-хонадонда яшовчи, иш 
бўйича “қамоққа олиш” тарзидаги эҳтиёт чораси қўлланилиб, 2018 йил 22 сентябрь кунидан қамоқда сақланаётганга, 
Ўзбекистон Республикаси ЖКнинг 25,168-моддаси 4-қисми “а” банди билан ЖКнинг 57-моддасини қўллаб, иш ҳақининг 20 фоизини давлат даромади ҳисобига ушлаб қолган ҳолда 3 йил ахлоқ тузатиш ишлари жазоси, ЖКнинг 25,28,211-моддаси 3-қисми “а” банди билан 10 йил озодликдан маҳрум қилиш жазоси, ЖКнинг 59,61-моддалари тартибида тайинланган жазоларини жазоларни қисман қўшиш йўли билан узил-кесил 10 йил 1 ой озодликдан маҳрум қилиш жазоси тайинланган.

Мазкур ҳукм билан С.Мухтаров ҳам судланган бўлиб унга оид қисми жиноят ишлари бўйича Тошкент шаҳар суди кассация инстанциясининг 
2019 йил 18 июндаги ажрими билан суд ҳукми ўзгаришсиз қолдирилган. 
Суднинг ҳукмига кўра, Хасанов Давронжан Таиржанович таниши Мухтаров Саидгулом Саидамирович билан ўзаро олдиндан жиноий тил бириктириб, Б.Игамбердиев отаси Игамбердиев Бахрамга нисбатан Тошкент вилоят прокуратураси уюшган жиноятчилик ва коррупцияга қарши 
курашиш бўлими иш юритувидаги жиноят иши бўйича қўлланилган 
қамоққа олиш тарзидаги эҳтиёт чорасини ўзгартириш учун ёрдам 
бериши мумкин бўлган шахсларни қидириб юрганлигидан хабар топиб, фирибгарлик йўли билан унинг жуда кўп миқдордаги пул маблағларини қўлга киритиш мақсадида 2018 йил сентябрь ойи ўрталарида 
Б.Игамбердиев билан Тошкент шаҳри, Юнусобод тумани, Бодомзор даҳасида ва Чилонзор тумани, Бешёғоч мавзеларида учрашиб, унинг 
отаси Б.Игамбердиевга нисбатан қўлланилган қамоққа олиш тарзидаги эҳтиёт чорасини прокуратура органларида юқори лавозимларда 
ишловчи таниш мансабдор шахслари орқали ўзгартириб беришни ваъда қилиб, бунинг эвазига ундан юқори лавозимда ишловчи танишларига 600.000 АҚШ доллари пора тариқасида беришга далолат қилган.

Ўз навбатида, Б.Игамбердиев уларнинг ноқонуний ҳаракатларидан норози бўлиб, тамагирлик йўли билан пул талаб қилаётганлиги тўғрисида ҳуқуқни муҳофаза қилувчи идораларга ёзган аризаси асосида ўтказилган тезкор тадбир давомида Д.Хасанов ва С.Мухтаровлар 2018 йил 22 сентябрь куни соат 13:30 ларда Тошкент шаҳри, Юнусобод туманида жойлашган “Олой бозори”нинг автотураргоҳида Б.Игамбердиевдан келишилган пулларнинг бир қисми сифатида 200.000 АҚШ долларини фирибгарлик 
йўли билан олган вақтида қўлга олинган ва ўзларининг жиноий ҳаракатларини ўзларига боғлиқ бўлмаган ҳолатларга кўра охирига 
етказа олмаган.

Адвокат Ф.Исламов кассация шикоятида, Д.Хасанов ва судланган С.Мухтаровлар ЖКнинг айнан бир хил моддаларида назарда тутилган жиноятларни содир этганликда айбли деб топилган бўлсаларда уларга 
катта фарқ билан жазо тайинланганини билдириб, туман суди ҳукмини ўзгартириб, Д.Хасановга нисбатан ЖКнинг 57-моддасини қўллаб 
ЖКнинг 211-моддаси 3-қисми санкциясида назарда тутилган энг кам озодликдан маҳрум қилиш жазосини тайинлашни сўраган.
Судлов ҳайъати, иш бўйича судья З.Камоловнинг маърузасини, прокурор М.Комиловнинг суд ҳукмини ўзгаришсиз қолдириш ҳақидаги хулосасини, маҳкум Д.Хасановнинг ҳуқуқларини ҳимоя қилувчи адвокат Ф.Исламовнинг кассация шикоятини қаноатлантириш ҳақидаги 
фикрини тинглаб, шикоятдаги важларни жиноят иши ҳужжатлари 
билан бирга таҳлил қилиб, қуйидаги асосларга кўра суд ҳукмини 
ўзгаришсиз қолдиришни лозим топади. 
Судланган Д.Хасановнинг айби, фуқаро Б.Игамбердиевнинг Д.Хасановга нисбатан чора кўриш тўғрисида ёзган аризаси, пул маблағларига кимёвий ишлов бериш баённомаси, аризани текшириш 
бўйича ўтказилган тадбир баённомаси, юзлаштириш баённомалари, 
нарсани ашёвий далил деб этиш қарори, тушунтириш хатлари, Ўзбекистон Республикаси Марказий банкнинг маълумотига кўра, 22.09.2018 йил ҳолатига 1 АҚШ долларининг сўмга нисбатан қиймати 8.039 сўм этиб белгиланган, 8.039 x 200.000 = 1.607.800.000 сўмга тенг бўлганлиги 
ҳамда жиноят иши бўйича тўпланган бошқа холисона далиллар йиғиндиси билан тўлиқ исботланган.
Ўзбекистон Республикаси Олий суди Пленумининг 1999 йил 
24 сентябрдаги 19-сонли “Порахўрлик ишлари бўйича суд амалиёти тўғрисида”ги Қарорининг 18-бандида порахўрлик тўғрисидаги ишларни кўраётганда судлар жазо тайинлашда алоҳида ёндашиш тўғрисидаги 
қонун талабига қаттиқ риоя қилишлари лозим, токи пора олиш, пора 
бериш, пора олиш-беришда воситачилик қилишда айбдорларга асоссиз равишда енгил ёки бўлмаса қилмишига мос бўлмаган оғир жазо тайинлашга йўл қўйилмаслиги кўрсатилган.
Юқоридагиларга асосан, судлов ҳайъати биринчи босқич суди томонидан Д.Хасановнинг жиноий ҳаракатлари Ўзбекистон Республикаси ЖКнинг 25,168-моддаси 4-қисми “а” банди ва 25,28,211-моддаси 
3-қисми “а” банди билан тўғри квалификация қилиниб, унга нисбатан 
жазо тури ва меъёрини белгилашда Ўзбекистон Республикаси Олий 
суди Пленумининг 2006 йил 3 февралдаги “Судлар томонидан жиноят 
учун жазо тайинлаш амалиёти тўғрисида”ги тушунтиришларига риоя 
қилган ҳолда, унинг шахсини, оилавий шароитини, икки нафар 
фарзанди борлигини, яшаш жойидан ижобий тавсифланишини, айбига қисман иқрорлигини, пушаймондалигини, иш бўйича моддий зарар 
мавжуд эмаслигини, содир этилган жиноятнинг ижтимоий хавфлилик даражасини эътиборга олиб, унга ЖКнинг 57-моддасини қўллаб, 
ЖКнинг 168-моддаси 4-қисми санкция доирасида назарда тутилмаган 
ахлоқ тузатиш ишлари жазоси, ЖКнинг 211-моддаси 3-қисми санкциясида назарда тутилган озодликдан маҳрум қилиш тайинлаб асосли хулосага келган деб ҳисоблайди. 

Хусусан, жазо тайинлашда Д.Хасанов муқаддам ҳам бошқарув тартибига қарши жиноят, яъни пора олиш-беришда воситачилик қилиш жиноятларини содир қилганлик учун судланиб, судланганлик ҳолати тугалланмаган вақтда жиноят содир қилганлиги, жиноят содир этишдаги роли ва унинг фаол хатти-ҳаракатлари инобатга олинган.

Судлов ҳайъати Д.Хасановга оид суд ҳукмини ўзгартириш учун асослар бўлмаганлиги сабабли, ҳукмни ўзгаришсиз, шикоятни қаноатлантирмасдан қолдиришни лозим топади. 
Ўзбекистон Республикаси ЖПКнинг 490, 496, 506, 5061, 
509-моддаларига амал қилиб, кассация инстанцияси судлов ҳайъати 

а ж р и м     қ и л д и: 

Жиноят ишлари бўйича Тошкент шаҳар Бектемир туман судининг 
2018 йил 26 декабрдаги Хасанов Давронжан Таиржанович (Xasanov Davronjan Tairjanovich)га нисбатан чиқарган ҳукми ўзгаришсиз, кассация шикояти қаноатлантирилмасдан қолдирилсин.

